
OHR

Pregovori o stabilizaciji i pridruživanju zavise od održavanja
visokog stepena međustranačke saradnje

Visoki predstavnik za BiH, Paddy Ashdown, je danas u Briselu.
Upravo je završio sastanak sa komesarom Evropske komisije za
proširenje, Olli Rehnom, a trenutno je u toku sastanak sa
visokim predstavnikom Evropske unije za zajedničku vanjsku i
sigurnosnu politiku, Javier Solanom. Svrha ovih sastanaka je
da se provjeri napredak koji BiH trenutno ostvaruje u okviru
procesa stabilizacije i pridruživanja.

«U ovom trenutku, apsolutni imperativ za BiH je da ozbiljno
pristupi pregovorima o stabilizaciji i pridruživanju», rekao
je  visoki  predstavnik  jutros,  uoči  sastanaka  sa  visokim
zvaničnicima Evropske unije. «Napredak u finaliziranju zakona
o PBS-u i ispunjavanje rokova koje su parlamenti u BiH sebi
zacrtali u oblasti reforme policije će biti prvi test koji će
primijeniti Evropska unija.»

U  svojoj  jučerašnjoj  odluci  kojom  se  prihvata  preporuka
Komisije  da  se  započnu  pregovori  o  stabilizaciji  i
pridruživanju, Vijeće Evropske unije je pozvalo na provedbu
sporazuma o reformi policije, a u isto vrijeme naglasilo je
važnost usvajanja i provedbe svih zakonskih propisa u oblasti
javnog emitovanja.

«Kako  BiH  ulazi  u  proces  stabilizacije  i  pridruživanja,
odgovornost  bh.  vlasti  se  automatski  povećava»,  rekao  je
visoki  predstavnik.  «Svaki  građanin  može  imati  koristi  od
mogućnosti  koje  se  otvaraju  sa  početkom  pregovora  o
stabilizaciji  i  pridruživanju.  Političko  vodstvo  mora
osigurati optimiziranje ovih mogućnosti, kao i njihovu hitnu
provedbu.»

Visoki predstavnik je naglasio da je mukotrpan proces reforme
uprave i zakonodavstva, koji je doveo BiH u poziciju u kojoj
se sada nalazi, rezultat međustranačke saradnje i pragmatičnog
kompromisa  koji  se  moraju  održati  i  u  narednom  periodu.
Pregovori o stabilizaciji i pridruživanju mogu biti uspješni
samo pod uslovom da ovaj proces ne bude predmetom međusobne
borbe između političkih stranaka.

U svjetlu jučerašnje izjave ministara vanjskih poslova, visoki
predstavnik  je  uputio  čestitke  predsjedavajućem  Vijeća
ministara,  Adnanu  Terziću,  direktoru  Direkcije  za  evropske
integracije, Osmanu Topčagiću i ostalim liderima u BiH.

Danas u toku dana, poslaćemo vam slike sa sastanaka sa Rehnom
i Solanom.

Viši zamjenik visokog predstavnika u posjeti Tuzli

Viši  zamjenik  visokog  predstavnika,  Martin  Ney,  je  u
dvodnevnoj  posjeti  Tuzli  i  Orašju  sutra  i  u  četvrtak.

Ambasador Ney će se sutra susresti sa kantonalnim i općinskim
zvaničnicima u Tuzli kako bi sa njima razgovarao o regionalnom
ekonomskom razvoju, kao i reformama povezanim sa nastojanjima
BiH da se uključi u evroatlanske integracije. Amabasador Ney
će se takođe susresti sa akademskim građanima i predstavnicima
građanskog društva.

U  četvrtak,  ambasador  Ney  će  posjetiti  Centar  za
identifikaciju Međunarodne komisije za nestale osobe (ICMP) u
Tuzli,  a  zatim  putuje  u  Orašje  i  Draganovce  gdje  će  se



susresti sa općinskim zvaničnicima i porodicama koje žive u
tom kraju kako bi razgovarao sa njima, između ostalog, i o
pitanjima povratka.

 

OSCE

Osmi obrazovni forum danas počinje u Mostaru

Preko 400 građana širom Bosne i Hercegovine će biti uključeno
u diskusije o obrazovnoj situaciji u zemlji u okviru četiri
odvojena  foruma,  koje  organizira  Misija  OSCE-a  u  Bosni  i
Hercegovini. Forumi će biti održani u Mostaru, Tuzli, Banja
Luci i Sarajevu tokom ove sedmice. Prvi Forum otvoren je danas
u Mostaru.

Od 2002.g obrazovni forumi su pružali priliku roditeljima,
nastavnicima,  direktorima  škola,  medijima  i  izabranim
zvaničnicima da raspravljaju o pitanjima koja oblikuju razvoj
reforme obrazovanja. Ovaj, Osmi obrazovni forum ima za cilj
ohrabrivanje građana da se aktivnije uključe u samu reformu,
tako  što  će  prepoznati  pitanja,  formulirati  ih  a  potom  i
lobirati za rješenja, a u isto vrijeme radeći sa izabranim
zvaničnicima na sprovođenju reforme. 

Osmi obrazovni forum pod nazivom „Bolje obrazovanje – to je
vaše pravo, vaša odgovornost“ pruža mogućnost razgovora o do
sada  postignutom  progresu  na  polju  obrazovanja.  Forum  će
razmatrati ne samo uspjeh, nego i nedostatke reforme, u smislu
„naučenih lekcija“ i prema tome, doprinijet će pozitivnijem
napretku obrazovne reforme i njene implementacije. 

Veoma je važno obratiti pažnju na ispitivanje javnog mnijenja
o pitanjima vezanim za obrazovanje koje je Misija OSCE-a u BiH
nedavno  provela  u  našoj  zemlji.  Samo  23%  roditelja  je  u
potpunosti zadovoljno s obrazovanjem koje njihova djeca imaju.
Također je značajno primjetiti da njih 83% lične kontakte
smatra veoma važnim prilikom nalaženja zaposlenja, dok je samo



58%  mišljenja da je za to veoma važno obrazovanje. 

Nakon Foruma u Mostaru debata se nastavlja sutra, 9. novembra
u Tuzli, 10. novembra u Banja Luci, a završni je 11. novembra
u Sarajevu.

 

EUFOR

Akcija kontrole državne granice

Od juče ujutro traje akcija kontrole državne granice, koju na
širem području provode organi reda i zakona BiH, s ciljem
sprečavanja svih oblika nelegalnih aktivnosti duž granice BiH.
U pružanju neposredne podrške ovoj akciji, EUFOR, u saradnji
sa  EUPM-om,  provodi  široke,  koordinirane  i  simultane
aktivnosti  u  cijeloj  zoni  svog  djelovanja.

U  sklopu  podrške  Državnoj  graničnoj  službi  (DGS),  koja
predvodi navedenu akciju, EUFOR će angažirati jake snage koje
se mogu brzo rasporediti na terenu i pravovremeno reagirati na
obavještajne podatke kojima raspolažu EUFOR i BiH organi za
provođenje zakona.

Dosadašnja saradnja između državnih i lokalnih organa BiH sa
snagama EUFOR-a bila je vrlo efikasna.

EUFOR žali zbog mogućih neugodnosti po građane koji poštuju
zakon,  a  do  kojih  može  doći  prilikom  pregleda  vozila  na
kontrolnim punktovima ili uslijed drugih aktivnosti nadzora.
Sve ove aktivnosti doprinose većoj sigurnosti BiH.

U  vezi  s  navedenim,  možemo  potvrditi  da  su  vojnici,
povrijeđeni  jučer  ujutro  u  saobraćajnoj  nesreći  nedaleko
Zvornika, bili dio snaga koje pružaju podršku akciji kontrole
državne granice. Nijedan od sedmorice poljskih vojnika nije
zadobio  povrede  opasne  po  život.  Iako  je  vozač  pretrpio
povrede noge, grudnog koša i lica, ove povrede nisu kritične.
Nakon što mu je na licu mjesta pružena prva pomoć, vozač je



helikopterom  prebačen  u  vojnu  bolnicu  u  Rajlovcu,  dok  su
ostali vojnici vraćeni u kamp Eagle Base u Tuzli gdje su im
sanirane lakše povrede.

Istraga o uzrocima nesreće je u toku.


